
ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՆՈՅԵՄԲԵՐԻ 2-Ի N 1890-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ 

Իրավական ակտի ընդունման անհրաժեշտությունը, ընթացիկ իրավիճակը և խնդիրները.
ՀՀ կառավարության 2021 թվականի նոյեմբերի 18-ի «ՀՀ կառավարության 2021-2026թթ. գործունեության միջոցառումների ծրագիրը հաստատելու մասին» N 1902-Լ որոշման N 1 հավելվածով ՀՀ ֆինանսների նախարարության գծով հաստատված 3.2 կետով նախատեսված միջոցառման համաձայն՝ ՀՀ վարչապետի 2023 թվականի մայիսի 22-ի N 546-Ա որոշմամբ հաստատվել է Հայաստանի Հանրապետության բյուջետային գործընթացում մասնակցային բյուջետավորման փորձնական ներդրման գործողությունների ժամանակացույցը: Նշված ժամանակացույցի 2-րդ կետով նախատեսված է «ՀՀ բյուջետային գործընթացի շրջանակներում մասնակցային բյուջետավորման և մասնակցային բյուջետավորմամբ ձևավորված բյուջետային ծրագրերի/միջոցառումների ֆինանսավորման կարգը սահմանող ՀՀ կառավարության որոշման նախագծի մշակում» միջոցառումը:
ՀՀ կառավարության 2023 թվականի նոյեմբերի 2-ի N 1890-Ն որոշմամբ (այսուհետ՝ Որոշում) սահմանվել են Հայաստանի Հանրապետության համայնքներում մասնակցային բյուջետավորմամբ ձևավորված ծրագրերի իրականացման նպատակով 2024 թվականի պետական բյուջեից համայնքներին սուբվենցիաների տրամադրման կարգը, որի գործողությունը նախատեսված էր միայն 2024 թվականի համար և ընդգրկում էր 4 փորձարկող համայնք՝ Հայաստանի Հանրապետության Արագածոտնի մարզի Աշտարակ, Արմավիրի մարզի Արմավիր, Կոտայքի մարզի Աբովյան և Վայոց ձորի մարզի Ջերմուկ համայնքները:
Վերոհիշյալ համայնքներում 2024 թվականի ընթացքում ստացվել են մասնակցային բյուջետավորմամբ ձևավորված ծրագրերի իրականացման դրական արդյունքներ՝ համայնքների մասնակցության և հանրային ծրագրերի զարգացման առումով: Այնուամենայնիվ, Որոշման գործողությունը սահմանափակվում է միայն 2024 թվականի բյուջետային գործընթացով և փորձարկող համայնքների փոքր շրջանակով: Մասնակցային բյուջետավորման հետագա խթանման և ավելի մեծ թվով համայնքների ներգրավվածության նպատակահարմարությունից ելնելով անհրաժեշտություն է առաջացել Որոշմամբ հաստատված կարգի գործողությունը՝ ընթացակարգերում լավարկումների իրականացմաբ տարածել և փորձարկել նաև 2025 թվականի բյուջետային գործընթացում: 

Կարգավորման առարկան, ակնկալվող արդյունքը.
Նախագծով նախատեսվում է՝
Որոշմամբ հաստատված կարգի գործողությունը տարածել և փորձարկել նաև ՀՀ 2025 թվականի բյուջետային գործընթացի ժամանակահատվածում՝ Որոշմամբ սահմանվող թվով 21 համայնքներում, իսկ 2025 թվականին հաջորդող տարիներին գործընթացի համար կարգավորումները կնախատեսվեն ելնելով փորձարկման արդյունքներից: ՀՀ 2025 թվականի բյուջետային գործընթացի շրջանակում փորձարկման համար ընդրությունը կատարվել է այն համայնքների գծով, որոնք 2024թ. կամավոր առանց պետական բյուջեից սուբվենցիաների հատկացման իրականացրել են մասնակցային բյուջետավորման գործընթացներ և ունեն բավարար փորձառություն: Վերոհիշյալ համայնքներում տեղադրվել և գործարկվել է համայնքային կառավարման տեղեկատվական համակարգի նոր տարբերակը, որում ներառված են մասնակցային բյուջետավորման հետ կապված գործիքները և իրականացված են նաև այդ համայնքների բնակչության նույնականացման համար այլ համակարգերի հետ ինտեգրումներ:
Միաժամանակ, հիմք ընդունելով 2024 թվականի փորձարկման արդյունքները, առաջարկվում է որոշ լավարկումներ իրականացնել նաև մասնակցային բյուջետավորման գործընթացի համապատասխան ընթացակարգերում՝ մասնավորապես. 
Ամրագրվել է համայքներում ձևավորվող հանձնաժողովների այն լիազորությունը համաձայն որի հանձնաժողովի որոշմամբ բնակիչների կողմից ներկայացված նույնաբովանդակ կամ բովանդակությամբ մեկտեղման հնարավորություն ներառող (այդ թվում համայնքի տարբեր բնակավայրերի գծով) առաջարկ-նախագծերը կարող են միավորվել:
Գործող որոշմամբ սահմանված է, որ մասնակցային բյուջետավորմամբ ձևավորված յուրաքանչյուր սուբվենցիոն ծրագրի իրականացման համար համայնքի բյուջեից (ֆոնդային մասից) ֆինանսավորման մասնաբաժինը չի կարող պակաս նախատեսվել տվյալ ծրագրի սուբվենցիայի հայտով հայցվող պետական ֆինանսավորման գումարի 20 տոկոսից: Նախագծով նախատեսվում է համայնքի մասնակցությունն ու ներդրումն դարձնել ավելի համահունչ ծրագրի ընդհանուր ծախսերին՝ համայնքի բյուջեից ֆինանսավորման մասնաբաժինը սահմանելով ոչ պակաս տվյալ ծրագրի ծախսերի ընդհանուր գումարի 20 տոկոսից: Ծրագրի ընդհանուր ծախսերի բալանսի առաջարկվող փոփոխությունը որոշակի չափով ավելացնելով համայնքի մասնաբաժինը, կբարձրացնի նաև համայնքի պատասխանատվությունը և կխթանի ծրագրի իրականացման արդյունավետությանը:
Հստակեցվել է նաև համայնքի ղեկավարի կողմից լիազոր մարմին ներկայացման համար պահանջվող սուբվենցիոն ծրագրի շինարարական աշխատանքների իրականացման համար ՀՀ օրենսդրությամբ սահմանված կարգով նախատեսված նախագծանախահաշվային փաստաթղթերի շրջանակը՝ ներառելով նաև նախագծանախահաշվային փաստաթղթերի փորձաքննության դրական եզրակացությունը:
Սահմանվել է, որ մասնակցային բյուջետավորմամբ ձևավորված ծրագրերի իրականացման ընթացքի և տրամադրված սուբվենցիաների նպատակային օգտագործման վերաբերյալ տեղեկատվությունը համայնքի ղեկավարի կողմից հրապարակվում է համայնքի պաշտոնական կայքում յուրաքանչյուր ամսվա պարբերականությամբ, ինչպես նաև մասնակցային բյուջետավորման իրազեկման և հանրային հսկողության նպատակով նախատեսում է մասնակցելու հնարավորություն Հայաստանի Հանրապետությունում պետական գրանցում ստացած հասարակական կազմակերպությունների ներկայացուցիչների, լրատվական գործունեություն իրականացնող անձանց կամ վերջիններիս ներկայացուցիչների համար:
Վերոհիշյալ կարգավորումները հնարավորություն կտան կառավարությանը շարունակել տեղական ինքնակառավարման մարմինների զարգացման գործընթացը, խթանելով հանրային մասնակցության և տեղական մակարդակում որոշումների կայացման արդյունավետությունը: ՀՀ 2025 թվականի բյուջետային գործընթացի շրջանակում պետության գործուն մասնակցությամբ ՀՀ համայնքները հնարավորություն կունենան մասնակցային բյուջետավորմամբ ձևավորված ծրագրերի իրականացման համար՝ ըստ առանձին համայնքների սահմանված սահմանաչափերով ստանալու սուբվենցիաներ: Մասնակցային բյուջետավորման գործընթացների տարածման խթանմամբ հնարավորություն կստեղծվի տեղական ինքնակառավարման մակարդակում ակտիվացնելով բնակիչներին՝ հանդես գալու իրենց համար ամենակարևոր, հրատապ և արդի խնդիրների լուծման նախաձեռնություններով, կակտիվանա նրանց մասնակցությանը ծրագրային առաջարկությունների առաջադրման, քննարկման, որոշումների կայացման գործընթացում։ 


Նախագծի մշակման գործընթացում ներգրավված ինստիտուտները
Նախագիծը մշակվել է ՀՀ ֆինանսների նախարարության կողմից:

Նախագծի ընդունման կապակցությամբ պետական բյուջեի եկամուտներում և ծախսերում սպասվելիք փոփոխությունների վերաբերյալ. 
Նախագծի ընդունման կապակցությամբ պետական բյուջեում եկամուտների էական ավելացում կամ նվազեցում չի նախատեսվում: 
ՀՀ 2025 թվականի պետական բյուջեով մասնակցային բյուջետավորմամբ ձևավորված ծրագրերի իրականացման համար ընդհանուր գումարով 1.0 մլրդ դրամի չափով նախատեսված է համայնքներին սուբվենցիաների տրամադրում: 

Կապը ռազմավարական փաստաթղթերի հետ 
Նախագիծը բխում է Կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման N 1 հավելվածի ՀՀ ֆինանսների նախարարության իրավասությանը վերաբերող հատվածի 3-րդ կետով՝ «Մասնակցային բյուջետավորման գործընթացի ներդրում» նախատեսված պահանջներից, ինչպես նաև Կառավարության 2021 թվականի օգոստոսի 18-ի «Հայաստանի Հանրապետության կառավարության ծրագրի մասին» N 1363-Ա որոշմամբ հավանության արժանացած «Հայաստանի Հանրապետության 2021-2026թթ. ծրագրի» 6.6-րդ «Տարածքային կառավարում և տեղական ինքնակառավարում» կետով նախատեսված՝ համայնքների տնտեսական և սոցիալական ենթակառուցվածքների զարգացմանանն ուղղված սուբվենցիաների տրամադրման գործընթացի բարելավման և շարունակության ապահոմման պահանջներից:

